
Sinjuri Kardinali, ħuti fl-Episkopat u fis-Saċerdozju, għeżież ħuti  
Nirringrazzja minn qalbi lill-Kardinal Dekan għad-diskors tiegħu.  Grazzi!
Il-Mulej ippermettielna li għal darb'oħra nimxu l-mixja tal-Avvent u malajr wasalna fl-aħħar jiem ta' qabel il-Milied, jiem mimlijin bi klima spiritwali uniku, magħmul minn sentimenti, tifkiriet, sinjali liturġiċi u mhux bħalma hu l-presepju....  F'din il-klima tidħol ukoll il-laqgħa tradizzjonali magħkom, Superjuri u Uffiċjali tal-Kurja ta' Ruma, li tikkollaboraw kuljum fis-servizz tal-Knisja.  Insellmilkom minn qalbi.  Ħalluni nsellem b'mod partikolari lil Mons Pietro Parolin li ftit ilu beda s-servizz ta' Segretarju tal-istat u għandu bżonn it-talb tagħna.
Filwaqt li qlubkom huma mimlija sentimenti ta' rikonoxxenza lejn Alla, li tant ħabbna li tana lil Ibnu l-Waħdieni, hu sabiħ li aħna nagħtu wisa' għall-gratitudni lejn xuxlin.  Jien inħoss il-bżonn, f'dan l-ewwel Milied tiegħi bħala Isqof ta' Ruma, li ngħid grazzi kbira lilkom, kemm bħala komunità ta' ħidma, kif ukoll lil kull wieħed u waħda personalment.  Nirringrazzjakom għas-servizz  li tagħtu kuljum: għall-kura, għad-diliġenza, għall-kreattività, għall-impenn li mhux dejjem faċli, li tikkollaboraw fl-uffiċċji, li tisimgħu lil xulxin, li tiddiskutu, li tivvaloriżżaw il-personalitajiet u l-kwalitajiet diversi tagħkom bir-rispett reċiproku.
B'mod partikolari nixtieq nesprimi l-gratitudni tiegħi lil dawk li f'daż-żmien qed itemmu s-servizz u se jibdew il-ħajja ta' pensjonanti.  Nafu tajjeb li bħala saċerdoti u isqfijiet qatt ma nsiru pensjonanti, nieqfu mill-uffiċċju iva, u dan hu ġust, ukoll biex niddedikaw ruħna aktar għat-talb u għall-kura tal-erwieħ, u nibdew minn tagħna stess!  Għalhekk, grazzi speċjali, minn qalbi, lilkom għeżież ħuti li se tħallu l-Kurja, speċjalment lilkom li ilkom taħdmu hawn għal tant snin b'dan dedikazzjoni u fis-satra.  Dan hu ta' min jammirah.  Jiena nammira lil dawn il-Monsinjuri li jimxu fuq il-mudell tal-kurjali l-antiki, persuni eżemplari.  Imma anki llum għandfna minnhom!  Persuni li jaħdmu b'kompetenza, preċiżjoni, b'abnegazzjoni, billi jwettqu kuljum id-doveri tagħhom bir-reqqa.  Hawnhekk nixtieq insemmi xi ismijiet ta' uħud minn dawn ħutna, biex nesprimi l-ammirazzjoni tiegħi u r-rikonoxxenza, imma nafu li f'lista, l-ewwel li ninnutaw huma dawk li mhumiex hawn, u jekk nagħmel hekk, nirriskja li ninsa lil xi ħadd u li nagħmel inġustizzja jew li nonqos mill-karità.  Imma lil dawn ħutna nixtieq ngħidilhom li huma testimonjanza importanti ħafna fil-mixja tal-Knisja.
Huma mudell, u minn dan il-mudell u minn din it-testimonjanza jiena nislet il-karatteristiċi tal-uffiċjal tal-Kurja, u fuq kollox tas-Superjur, karatteristiċi li rrid nenfasiżża: il-professjonalità u s-servizz.
Il-professjonalità, li tfisser kompetenza, studju u aġġornament..... Dan hu rekwiżit fundamentali biex wieħed jaħdem fil-Kurja.  Naturlament il-professjonalità hija frott il-formazzjoni, u in parte tinkiseb ukoll; iżda naħseb, li propju għax tiġi ffurmata, u tkun miksuba, jeħtieġ li jkun hemm bażi tajba mill-bidu.
It-tieni karatteristika hija s-servizz, servizz għall-Papa u għall-Isqfijiet, għall-Knisja universali u għall-Knejjes partikolari.  Fil-Kurja wieħed jitgħallem b'mod speċjali “jieħu man-nifs” din id-dimensjoni doppja tal-Knisja, din il-kompenetrazzjoni bejn l-universali u l-partikolari; u naħseb li din hija waħda mill-esperjenzi l-aktar sbieħ għal min jaħdem u jgħix f'Ruma: “iħoss” il-Knisja b'dal-mod.
Meta tonqos il-professjonalità, ftit ftit niżżersqu lejn il-medjokrità.  Il-fajls isiru relazzjonijiet ta' “cliché” u komunikazzjonijiet mingħajr il-ħmira tal-ħajja, mingħajr ħila li jiġġeneraw oriżżonti ta' kobor.  Min-naħa l-oħra, meta l-atteġġjament ma jkunx wieħed ta' servizz lejn il-Knejjes partikolari u lejn l-Isqfijiet tagħhom, allura l-istruttura tal-Kurja tikber u ssir qisha dwana tal-burokrazija, tispezzjona u inkwiżitriċi, li ma tħallix lok għall-azzjoni tal-Ispirtu s-Santu u għat-tkabbir tal-poplu t'Alla.
Ma' dawn iż-żewġ kwalitajiet, il-professjonalità u s-servizz, irrid inżid it-tielet waħda li hi l-qdusija tal-ħajja.  Nafu tajjeb li din hi l-aktar waħda importanti fil-ġerarkija tal-valuri.  Fil-fatt hi l-bażi anki tal-kwalità tax-xogħol, tas-servizz.  Hawn irrid ngħid li fil-Kurja Rumana hawn u kien hawn il-qaddisin.  Għidtu pubblikament aktar minn darba, biex inrodd ħajr lill-Mulej.  Qdusija tfisser ħajja mwaħħda mal-Ispirtu, ftuħ tal-qalb lejn Alla, talb kostanti, umiltà profonda, karità fraterna fir-relazzjonijiet bejn il-kollegi.  Tfisser anki appostolat, servizz pastorali diskret, fidil, magħmul biż-żelu u bil-kuntatt dirett mal-poplu t'Alla.  Dan hu indispensabbli għas-saċerdot.  Il-qdusija fil-Kurja tfisser ukoll objezzjoni tal-kuxjenza.  Iva, objezzjoni tal-kuxjenza għat-tqassis.  Aħna, ġustament ninsistu ħafna dwar l-objezzjoni tal-kuxjenza, imma forsi jeħtieġ li neżerċitawha anki biex niddefendu ruħna minn dik il-liġi mhux miktuba tal-ambjenti tagħna li, sfortunatament hi dik tat-tpaċpiċ żejjed.  Allura ejjew ilkoll nagħmlu l-objezzjoni tal-kuxjenza: u oqogħdu attenti li hawn marridx nagħmel biss diskors morali!  Għax it-tqassis jagħmel ħsara lill-kwalitajiet tal-persuni, iħassar il-kwalità tax-xogħol u tal-ambjent.
Għeżież ħuti, ejjew inħossuna lkoll magħqudin f'din l-aħħar parti tal-mixja lejn Betlem.  Jista' jagħmlilna tajjeb jekk nimmeditaw fuq ir-rwol ta' San Ġużepp, tant silenzjuż u tant meħtieġ qrib Marija.  Naħsbu fih, fil-premura li kellu lejn l-Għarusa tiegħu u lejn il-Bambin.  Dan jgħidilna ħafna dwar is-servizz tagħna lejn il-Knisja!  Allura ejjew ngħixu dan il-Milied spiritwalment qrib ta' San Ġużepp.  Dan jagħmlilna tajjeb ilkoll kemm aħna!
Nirringrazzjakom ħafna għax-xogħol tagħkom u fuq kollox għat-talb tagħkom.  Verament inħossni sostnut mit-talb tagħkom, u nitlobkom tkomplu ssostnuni hekk.  Anki jien nitlob lill-Mulej għalikom u nberikkom filwaqt li nawgura Milied ta' dawl u paċi lil kull wieħed u waħda minnkom u lill-għeżież tagħkom.  Il-Milied it-tajjeb!
Miġjub għall-Malti minn Joe Huber.
